
መዓልቲ ሕሙማት- ሰንበት ዘመጻጉዕ 

ካብ ሓያሎ ዓመታት ኣብ ካቶሊካዊት ቤተክርስትያን፡ ኣብ ወርሒ 
ለካቲት ዕለት 11 ንሕሙማት ፍሉይ ኣድህቦ ብምሃብ ብመልእኽቲ 
ርእሰ ሊቃነጳጳሳት ተሰንያ፡ እትዝከር "መዓልቲ ሕሙማት" ተባሂላ 
እትስመ ዕለት ምህላዋ ይፍለጥ። 

ብሥርዓተ ኣምልኾ ሃገርና ግን ኣብ ጾም ኣርባዓ  "ሰንበት ዘመጻጉዕ" 
ተባሂሉ ዝጽዋዕ ዕለት ስለዘሎ ምስቲ ሥርዓት ኣምልኾ ተዋሃሂዱ 
ምእንቲ ክግበር፡ ኣቐዲሙ ምስ ቆሞሳት ብዝተበጽሐ ስምምዕ 
መሠረት፡ ዝሓለፈ "ሰንበት ዘመጻጉዕ" 27 መጋቢት 2016 ዓ.ም ኣብ 
ነፍሲወከፍ ቁምስና፡ ብፍላይ ከኣ ኣብ ገለ ዓበይቲ ቁምስናታት 
ንሕሙማት ኣብ ቤተክርስትያን ፍሉይ ቦታ ብምስንዳው፡ ዘይንቀሳቐሱ 
ሕሙማትን ሽማግለታትን ብሰብ መካይን ደቂቁምስና ናብ 
ቤተክርስቲያን መጺኦም፡ ምእንታኦም ዝተወፈየ መሥዋዕተ ቅዳሴን 
ጸሎትን ክካፈሉን፣ ንሕማሞም መንፈሳዊ ትርጉም ክህብዎን፡ ኣምላኽ 
ከኽእሎምን መጸናንዒ ቃል ቅዱስ ወንጌል ክሰምዑን ቅብኣቅዱስ ዘይቲ 
ክቕብኡን መስቀል ክሳለሙን ተገይሩ።  
 

ኣብ ልዕሊ እዚ ብምኽንያት ዓመት ምሕረት  ብኮሚቴ ዓመት ምሕረት 
ብዝተሰናደወ መደብ መሠረት፡ ምእመናን በብቍምስናኦም 
ተጠርኒፎም በቲ ዕለት ኣብ ከባቢኦም ዘሎው ሕሙማትን 
ሽማግለታትን ኣብ ኣባይቶም ብምብጻሕ፡ ኣብ ዘዝተመደበሎም 
ሆስፒታላት ከም ሐሊበት፡ (ቁምስና ደብረ በኣታን ቅዱስ ኣንጠንዮስን) 
ሆስፒታል ሕክምና ስነኣእምሮ ማይተመናይ(ደብረ ጽንሰታ) ብምኻድ 
ንሕሙማት ናይ ጽሬትን ኣካላቶምን ከባቢኦምን ካልእ ዝተፈላለየ 
መንፈሳዊ ሞራላውን ንዋታውን ሓገዛትን ብምብርካትን ብምብጻሕን 
ኣብ መላእ ርእሰ ሰበኻ ተዘኪሩ ከምዝወዓለ ክምልከት ከሎ ካልኦት 
ቁምስናታት’ውን ኣብ ዚቕጽል ሰናብቲ ጾመ ኣርብዓ ኣብ ከባቢኦም 
ናብ ዘሎ ትካላት ጥዕና ብምኻድ ተመሳሳሊ ኣገልግሎት ከም ዝህቡ 
ተፈሊጡ ኣሎ። 
 
ኣብዚ ዕለት እዚ ብምኽንያት ዓመት ምሕረት ኣብ ቁምስናታት 
ኣሥመራ እናበጽሑ፡ ዝቕድሱ ዘለዉ ብፁዕ ሊቀጳጳስ ኣቡነ 
መንግሥተኣብ ተስፋማርያም ኣብ ደብረ መድኃኔ ዓለም ገጅረት ኣብ 
ዘዕረጉዎ መስዋዕተ ቅዳሴ፣ ብዛዕባ በደል ኃውካ ምሕዳግ ዝብል ክፋል 
ካብ ወንጌል ማቴዎስ ኣንቢቦም፣ ሎሚ  ምእንቲ ሕሙማት እንጽልየሉ 
ዕለት ኢዩ፣ ሕማም ኮነ ሞት ከኣ መኻይድና ኢዩ። ኣኻእሎ ሃበኒ 
እምበር ኣይተሕምመኒ ኣይበሃልን ኢዩ ኢሎም። ነቶም ክጽለየሎም 
ብቅድሚት ተቐሚጦም ዝነበሩ ሕሙማትን ሽማግለታትን ከኣ 
ብምኽንያት ሕማም ካብ ማሕበር ዝወጻእኩም ኮይኑ ክስመዓኩም 
የብሉን፣ ስድራኹም ቍምስናኹም ምሳኹም ኣለዉ። ንሕማም ከም 
መቕጻዕቲ ከም መርገም ኣይንውሰዶ ቢሎም ኣተባቢዖምዎም። 
ቀጽሎም ከኣ ንዓመተ ምሕረትን ኣብዚ ዓመት እዚ ክግበር ዘለዎ ናይ 
ምሕረት ስራሓትን ሕይወትን ብዝምልከት ኖላዊ መልእኽቶም 
ኣመሓላሊፎም። 
 

ካቶሊካዊት ቤተክርስትያን ነቲ ጎይታና ኢየሱስ ክርስቶስ ኣብ ልዕሊ 
ሕሙማት ዝገብሮ ዝነበረ ርሕራሔን ፈውስን ብምኽታል፣ ንጥዕና ኣብ 
ማሕበራዊ ትምህርታ ከም ሓደ መሠረታዊ ሓዋርያዊ ስራሐ ብምርኣይ 
ንሕሙማት ንምእላይ ብሞያ ዘገልግሉ "ውፉያት" ብምውፋር ኣብ 
ምሉእ ዓለም ብምሉእ ሓይላ እትሰርሓሉ ሓዋርያዊ ኣገልግሎት ኢዩ። 

 

ሓዳስ ፊልም- ስምብራት’ታ ስድራ ተመሪቓ 

“ስምብራት’ታ ስድራ” ብዚብል ኣርእስቲ ብኣባ ጠዓመ ገብረዮሓንስ 
ዘማኅበረ ንኡሳን ኣኃው ካፑቺኒ ዝተደርሰት፣ ብትግሃት ተመሃርቲ 
ማሕበር ንኡሳን ኣኃው ካፑቺኒ ገዳም ገጀረት ዝተሰናደወት ብልጽቲ 
መሃሪት ፊልም ቪድዮ ካሴት፣ ብ13 መጋቢት 2016 ዓ.ም ቆሞሳት፣ 
ኣሕሉቕ ገዳማት ቤተክህነት፣ ተመሃርትን፣ ምእመናንን ኣብ 
ዝተረክብሉ ኣብ ኣዳራሽ ቁምስና ደብረ መድኃኔ ዓለም ገጀረት 
ኣሥመራ ተመሪቓ።  

ነዚ ስርዓት መመረቕታ ቆሞስ ኣብ ተስፋት ተስፋማርያም ብጸሎት ምስ 
ከፈትዎ፣ ደራሲ’ታ ፊልም ኣባ ጠዓመ ገ/ዮሓንስ ስነ-ጥበብ  ዝሓቶ 
ጻዕርን ተመኩሮን ብሰፊሑ ድሕሪ’ምግላጽ ፊልም ንባህልን ሞራልን 
ክብሪ ሕዝብን ሃገርን ማእከል ስሕበት ገይሩ፣ ግዳማውያን ውሽጣውን፣ 
ነገራውን መንፈሳውን፣ ማሕበራውን ፍልስፍናውን ኣርእስታት 
እናልዓለ እንታይነት ሕይወት ዝምህር ዓውዲ- ስነጥበብ’ዩ። ካብዚ 
ተበጊሰ ከኣ ንጽምኣት ነፍሳት ንምርዋይ ብስነ-ጥበብ መንፈሳውን 
ማሕበራውን መልእኽቲ ከሓልፍ መሪጸ ኢሎም። ኣባ ጠዓመ ቅድሚ 
ሕጂ ንዘበርከትዎ ስራሓት ብምጥቃስ ከኣ ንዘይተበርበረ ዕቁር ሃብቲ 
ምእመናን ክንጥቐመሉ ይግባእ ኢሎም። 

እዛ’ፊልም ኣርባዕቲኦም ጳጳሳት ርእዮም፣ ርእይቶኦም ዝሃቡላ ኮይና፣ 
ኣብቲ ዕለት ምረቓ ግን ናይ ብፁዕ ሊቀጳጳስ ኣቡነ መንግሥተኣብ 
ተስፋማርያም ርእይቶ ብወኪሎም ኣባ ኣሚነ ዑቕበ ካብ ዓቢይ 
ዘርኣክህነት ተነቢቡ። ካብ ትሕዝቶኡ ንምጥቓስ “እዛ ፊልም እዚኣ ምስ 
እዚ ብ8 ታሕሣሥ 2015 ዝተጀመረ ኢዮቤል ምሕረት ኣምላኽ 
ኣተሓሒዝካ ክትርአ ትኽእል እያ። ከምቲ ቅዱስ ኣቦና ፍራንቸስኮስ 
ዝበልዎ ኣብ ሓንቲ ስድራቤት “በጃኻ-ኺ፣ የቐንየለይ፣ ይቕረታ” ዝብላ 
ሓረጋት ምጥቃም ኣዝዩ ሃናጺ እዩ። ስድራቤት ሠሚራ መጋርያ 
ፍቕርን ምሕረት ዕርቅን ክትከውን ከላ ኢያ ሓቀይናን ፍርያምን 
ሕይወት ክትነብር እትኽእል። ምክብባር ሓድሕድ፣ እሩም ቃላት 
ምዝውታር፣ ምጽውዋር ሓድሕድ ትዕግሥትን መሠረታውያን 
ስጉምትታት ናይ ሓንቲ ኣማኒትን ሥምርትን ስድራ እዮም። 

እቲ ስምብራት ጽልእን ቅርሕንትን ከኣ ብምሕረት ሓድሕድ እዩ 
ዝፍወስ። ናይ ዓረቕቲ ተራ’ውን ብቐሊሉ ዝርአ ኣይኮነን። ኣብ 
ትሕቲ እግዚኣብሔር ዝተበኣሱ ክዓርቁ ዝጽዕሩ ሰባት ሓደ ካብቲ 
መንፈሳዊ ናይ ምሕረት ስራሕ ይፍጽሙ ከምዘለዉ ርጉጽ እዩ። 
ተዋሳእቲ እዛ ፊልም እውን ሕሉፍ ተመክሮ ዘይብሎም፥ ተራ 
ካቶሊካውያን  ምእመናን ብምዃኖም፣ ሓደ ካብቲ ፍልይቲ ዝገብራ 
ነጥቢ እዩ። ንመጀመርታ ጊዜኦም ጽቡቕ ተዋሲኦም። ነቲ ዝድለ 
መልእኽቲ እውን ከም ዝመሓላለፍ ገቢሮም ዝብል” ይርከቦ። 

ስዒቡ’ውን ብነቲ ስራሕ ዝመርሑ ኣባ የማነ ኃይሉ ነታ ፊልም ኣብ 
ዕላማ ንምብጻሕ ዝተሓልፈ ጉዕዞን ቃል ምስጋና ንኩሎም ነቲ ስራሕ 
ኣበርክቶ ዝገበሩ ተዋሳእትን፣ ከማኡ’ውን ናይ መራኸቢ ብዙሓን 
ስብከት ወንጌል ብዝያዳ ክሰርሓሉ ዘዘኻኽር መልእኽቲ ቀሪቡ። ምኩር 
ደራሲ ቢንያም ዮሴፍ ብወገኑ ገምጋም እታ ፊልም እንከቕርብ፣ 
ብትሕዝቶኣን ቅርጻን ከማኡውን ብዘይ ሕሉፍ ተመኩሮን ስልጠናን ነዚ 
ዓቢይ ስራሕ ዘበርከቱ ተዋሳእቲ ምእመናን ቁምስና ደብረ መድኃኔ 
ዓለም ገጀረት ኣድናቆቱ ገለጹ። 

ዝቐጸለ መደብ ምዕዳል ወረቀት ምስጋና ንተዋሳእትን ምርኣይ’ታ 
ፊልምን ኮይኑ፣ ኣብቲ ስነ-ስርዓት መመረቕታ ተረኺቦም ነታ ፊልም 
ዝተዓዘቡ ዕዱማት ካብ ካህናትን ደናግልን ምእመናንን’ውን ነቲ  
ዕዉት ስራሕን ተበግሶን ብምምስጋን ብቀጻሊ ተመሳሳሊ ስራሕ ክቐርብ 
ርእይቶኦም ሂቦም። ኣብ 1997 “ማሕለኻ” ብእትብል ድርሰት ዝጀመሩ፣ 
ደራሲ ኣባ ጠዓመ ገ/ዮሓንስ ቅድሚ’ዛ ኣብ ሕይወት ስድራ 
ምምሕሓርን ምርድዳእን እትምህር ሃናጺት ፊልም ኣብ 2001 “ሰበኻ 
ኣሥመራ ከም ስምርቲ ስድራ” ኣብ 2007 ከኣ “ቁስልና ነሕዊ” ዝብላ 
ፊልምታት ኣበርኪቶም ኢዮም። 

 

ይ ቕ ረ  ብ ም ባ ል ን 
ብምምሓርን ኣብ ልዕሊ 
ኩሉ ኃይሉ ዚገልጽ፣ 
ና ይ ’ ቲ  ዘ ይ ር አ 
እግዚኣብሔር ኣቦ ዝርአ 
ገጽ ንስኻ ኢኻ። 
  
ቤተክርስትያን ከኣ ኣብዚ 
ዓለም ናይ’ቲ ዝተንሥኤን 
ዝኸበረን ጐይታኣ ዝርአ 
ገጽካ ትኹን። 

መጋቢት  2016 –.M.Ê ypM cÿ.100 ካቶሊካዊ ቤትጽሕፈት ርእሰ ኤጳርቅና ኣሥመራ  (Catholic Secretariat – Archeparchy) 

“መሓርቲ ከም እግዚኣብሔር ኣቦ” 
 

ዓመት ኢዮቤል ምሕረት 
(08 ታሕሣሥ 2015 ክሳዕ 20 ሕዳር 2016) 

 

 

መንፈሳውነት ጾመ ፵ 
 
 

እቲ ናይ ዓመት ኢዮቤል ዘመነ-ጾም ብፍሉይ መንገዲ ምሕረት-ኣምላኽ እነኽብረሉን እንዝክረሉን ጊዜ ኪኸውን ኣለዎ። ነቲ መሓሪ 
ገጽ እግዚኣብሔር-ኣቦ ዳግም ንምርካብን ንምግንዛብን ዚሕግዘና፣ ኣብ ኣስተንትኖና ዚመርሓና፣ናይ ዘመነ ጾም ንባባት ቅዱሳት 
መጻሕፍቲ፣ ኣዝዩ ብዙሕ እዩ። “ኦ እግዚኣብሔር ኣበሳ ዚኃድግ፣ በደል እቶም ዝተረፉ ርስቱ ዝኾኑ ሕዝቢ ዜኅልፍ፣ ከማኻ ዝበለ 
ኣምላኽ የልቦን። ነኣና ክትምሕር ባህ ስለዝበለካ፣ ቊጠዓኻ ንወትሩ ኣይጸንሕን። መሊስካ ክትርኅርኃልና፣ ንኣበሳና ኣብ ትሕቲ 
እግርኻ ክትረግጾ፣ ንኹሉ ኃጢኣት ናብ መዓሙቝ ባሕሪ ክትድርብዮ ኢኻ” (7፣18-19 ረአ) ዚብል ቃላት ሚክያስ ነቢይ ክንደግሞን 
ናትና ክንገብሮን፣ ንኽእል። 
  

ንባባት መጽሓፍ ኢሳይያስ ነቢይ’ውን ከምኡ ኣብዚ ናይ ጸሎት፣ ጾም፣ ግብረ-ሠናይ እዋን ብግቡእ ከነስተንትኖ ዘሎና 
ኢና። “እቲ ኣነ ዝፈትዎ ጾምሲ እዚ  ዚስዕብ እዩ፣ ንማእሰር እከይ ምፍታሕ፣ ንኣርዑት ባርነት ምዝላቕ፣ ንጥቑዓት ምውጻእ ሓራ፣ 
ኣርዑት ባርነት ዘበለ ኩሉ ምስባር፣ እንጌራኹም ንጥሙይ ምምቃል፣ ነቶም ዝተሰደዱ ድኻታት ኣብ ቤትኩም ምቕባል፣ ዕሩቕ 
እንተረአኹም ምኽዳን፣ ንዘመድኩም ካብ ምሕጋዝ ዘይምሕባእ እዩ። ሽዑ ብርሃነይ ከም ፀሓይ ንግሆ ኮይኑ ከብርሃልኩም፣ 
ምሕዋይኩም ቀልጢፉ ኪመጽእ፦ ጽድቀይ ቀቅድሜኹም ኪኸይድ፣ ክብረይ ድማ ደጀንኩም ኪኸውን እዩ። ሽዑ ክትጽውዑኒ፣ ኣነ 
ኸኣ ክምልሸልኩም፣ ከተእውዩ ኣነ ድማ እኔኹ ክብለኩም እየ። ንኣርዑት ባርነትን ንናይ ንዕቀት ምውጥዋጥ ኣጻብዕን፣ ንሕማቕ 
ዘረባን ከኣ ካብ ማእከልኩም እንተርሓቕኩም፣ ንጭኑቕ እንተ መቐልኩም፣ ንጥሙይ እንተ ኣጽገብኩም፣ ሽዑ ብርሃንኩም ኣብ 
ጸልማት ኪበርህ፣ ጸልማትኩም’ውን ከም ፀሓይ ቀትሪ ኪዂላዕ እዩ። ኣነ ንዂሉ ግዜ ክመርሓኩም፣ ብጽቡቕ ነገር ከጽግበኩም፣ 
ጥዕናን ኃይልን ክህበኩም እየ፣ ንስኻትኩም ከኣ ከም ዝሰተየ ኣታኽልትን ከምቲ ማዩ ዘይነጽፍ ዓይኒማይን ክትኮኑ ኢኹም” (58፣ 6-
11)። 

 

እቲ “24 ሰዓት ንጐይታ” (24 Hours of the Lord) ዚብል መደብ፣ ኣብ ነፍስወከፍ ሰበኻ፣ ቅድሚ’ቲ ራብዓይ ሰንበት ጾመ-
ኣርብዓ ዘሎ ዓርብን ቀዳምን ኪካየድ ኣለዎ። በዚ መንፈሳዊ ፍሉይ ሃለዋት እምበኣር፣ መንእሰያት ከይተረፉ፣ ብዙሓት ሰባት፣ ናብ 
ምሥጢረ ንስሓን ዕርቅን ብምምላስ፣ ናብ ጐይታ ገጾም ዘብልሉ መንገድን ኣገባብን ዳግም ንኺፈልጡ፣ ኣብ ጽዑቕ ናይ ጸሎት 
እዋን ኪጽመዱ፣ በዚ ከኣ ናይ ሕይወቶም ትርጒም ኪረኽቡ ተራእዮም። ነቲ ዓቢይ ምሕረት-ኣምላኽ ሰባት ብተግባር ምእንቲ 
ኪነብርዎን ከስተማቕርዎን ነዚ ምሥጢረ ንስሓን ዕርቅን ናይ ሕይወት ዓንድማእከል ምግባሩ የድሊ። በዚ ከኣ ንነፍስወከፍ ተነሳሒ 
ምንጪ ሓቀይና ውሽጣዊ ሰላም ኪኾኖ ይርከብ። 

                                                                        (ናብ 2ይ ገጽ ይቅጽል) 

                   
                    
 
 

 
 

መበል 100 ኅታም 
 

ብሥራት ካብ ሚያዝያ 2001 ዓ.ም.ፈ ጀሚራ፣ ብኃልዮት ካቶሊካዊ ቤት ጽሕፈት ርእሰ ኤጳርቅና ኣሥመራ (ካ.ቤ.ር.ኤ.ኣ)
፣ ከም “ልሳን ሰበኻ” ኮይና ከተገልግል ብውሑድ ገጻት ተበጊሳ። ጸኒሓ ከኣ ብምጥን ዝበለ ገጻት ክሳብ ማኅተም በቒዓ 
ምንባራ ዝፍለጥ’ዩ። ምስ ውሁብ ኩነታት ግን “ብሥራት” ብከምቲ ጀሚራቶ ዝነበረት፣ ብሰፊሕ ትሕዝቶን ብብዝሒ 
ገጻትን ኅትመትን እኳ እንተዘይቀጸለት፣ ብውሑድ ቁጽርን ብፎቶ ኮፕን እናተባዝሐት፣ መልእኽቲ መራሕቲ 
ቤተክርስትያን፣ ብፍሉይ ከኣ መልእኽታት በዓላት ብፁዕ ሊቀጳጳስ ኣቡነ መንግሥተኣብ ተስፋማርያም ዘመንበረ 
ኣሥመራ ንሕዝበ እግዚኣብሔርን፣ ሓደ ሓደ ኣስተምህሮታትን ሓፈሻዊ ዜናን ንጥፈታትን ሰበኻ ሒዛ፣ ኣኣብ ኣርባዕተ 
ኣዋርሕ (ልደት፣ ፋሲካ፣ ቅ.ዮሓንስ) ተሰናዲያ ክትዝርጋሕ ጸኒሓ። ካብ ወርሒ ጥቅምቲ 2008 ዓ.ም.ፈ ጀምራ ከኣ 
ብከምዚ ሒዛቶ ዘላ መልክዕ በብወርሑ ትቕጽል ኣላ። እንሆ ከኣ ንመበል 100 ኅታም በቂዓ። በዚ ኣጋጣሚ ብትሕዝቶን 
ብዝርጋሐን ክትዓቢ ናይ ኩላትና ተሣትፎን ኣበርክቶን ከም ትጽበ ከነዘኻኽር ንፈቱ። 
                                                                                                                                                                                                                                                                                                                                                                                                                                                                                                                                          
                                                                                                                                                                                                                                                                                                                                                                                                                                                                               

መሓርቲ ምሕረት ክረኽቡ 
ኢዮም’ሞ ብፁዓን’ዮም! 

እቶም ዘናዝዙ ካህናት ናይ ምሕረት እግዚአብሔር-ኣቦ 
ኡነተይናታት ምልክት ንኪኾኑ ከይተሓለልኩ ደጋጊመ 
ክነግሮም ኣሎኒ። ምጽእ ኢልና ብኡንብኡ ንፉዓት ኣናዘዝቲ 
ኣይንኸውንን ኢና። ንፉዓት ኣናዘዝቲ እንኸውን፣ ልዕሊ ኩሉ 
ንሕና ንገዛእ ርእስና ምሕረት እንደሊ ተነሳሕቲ ኮይንና ምስ 
እንርከብ እዩ። ኣናዘዝቲ ምዃን ማለት፣ ናይ’ቲ ቐጺሉ 
ዚምሕርን ዘድኅንን መለኮታዊ ፍቕሪ ግሁድ ምልክት ንምዃን፣ 
ኣብ ተልእኮ ኢየሱስ ምስታፍ ከምዘድሊ ፈጺምና ክንርስዖ 
የብልናን። ንሕና ካህናት ኃጢኣት ክንሓድግ ህያብ መንፈስ 
ቅዱስ ተቐቢልና ኢና፣ ነዚ ከኣ ኃላፍነት ኣሎና። ካባና ሓደ’ኳ 
ኣብ ልዕሊ’ዚ ምሥጢር’ዚ ሥልጣን ዘለዎ የልቦን። እንታይ 
ደኣ በዚ ምሥጢር’ዚ ኣቢልና እሙናት ኣገልገልቲ ምሕረት-
ኣምላኽ ንኸውን። ከም’ቲ ኣብ ምሳሌ ጥፉእ ወዲ ዘሎ፣ 
ብጽሒቱ’ኳ እንተበተነ ክንዲ ዚቐጽዖ፣ ርሑቕ ከሎ ጐዩ ከም 
ዝተቐበሎ መሓሪ ኣቦ ኮይኑ፣ እቲ ኣናዛዚ ካህን ነቲ ዚንሳሕ 
ምእመን ኪቕበሎ ኣለዎ። ኣናዛዚ እምበኣር፣ ካብ ጥፍኣት 
ንዝተመልሰ ተነሳሒ ውሉዱ ንዚሓቊፍን፣ ብምምላሱ ሓጐሱ 
ንዚገልጽን ኣቦ ኪመስል ዝተጸወዐ እዩ። ከምኡ’ውን ኣብ ደገ 
ደው ናብ ዝበለ፣ ናብ’ቲ ዘይተሓጐሰ ውሉድ ገጽና ብምኻድ፣ 
ኣብ ልዕሊ ኃዉ ዘርኣዮ ፍርዲ፣ ብመንጽር’ቲ ደረት-ኣልቦ 
ምሕረት እግዚኣብሔር-ኣቦ ከቢድን ዘይፍትሓውን ትርጒም-
ኣልቦን ከምዝኾነ ከይሰልከና ክንገልጸሉ ኣሎና። ኣናዘዝቲ 
ዘይረብሕ ሕቶታት ምሕታት ገዲፎም፣ ኣብ’ቲ ምሳሌ ከም 
ዘሎ ኣቦ፣ ጥፉእ ወዱ ኪገብሮ ንዝሓሰቦ ዘረባ ዘቋረጾ፣ ከምኡ 
እቲ ኣናዛዚ ከኣ ሓገዝን ምሕረትን ንምርካብ ካብ ልቢ ተነሳሒ 
ንዚፈስስ ልመና ኪቕበል ይግባእ። ብሓጺሩ ኣናዘዝቲ ኣብ ዝኾነ 
ቦታ፣ ኣብ ዝኾነ ኩነታት፣ እቲ ኃጢኣት እንታይ ምዃኑ 
ብዘየገድስ፣ ኩሉሳዕ ናይ  ምሕረት ምልክት ኪኾኑ’ዮም 
ተጸዊዖም።  
ኣብ ናይ’ዚ ቅዱስ ዓመት’ዚ ዘመነ-ጾም፣ ነዚ ምሕረት-

ኣምላኽ ዚሰብኩን ዚጒስጒሱን ልኡኻት (Missionaries of 

Mercy) ከዋፍር መዲበ ኣሎኹ። እዚኣቶም ቤተክርስትያን 
ንሕዝቢ-እግዚአብሔር ናይ ዘለዋ እናታዊ ሓልዮት ምልክት 
ብምዃን፣ ንእምነት ቀንዲ ናብ ዝኾነ ዓሚቚ ሃብቲ ምሥጢር-
ኣምላኽ ንምእታው ይሕግዝዎ። ከም መጠን ኣናዘዝቲ ስፍሓት 
ሥልጣኖም ኣጸቢቑ ምእንቲ ኪንጸር፣ ነቲ ብቕድስቲ መንበር 
ጥራሕ ስርየት ዚወሃቦ ኃጢኣት ከይተረፈ ኪኃድጉ ሥልጣን 
ዚወሃቦም ካህናት ኪህልዉ እዮም። ልዕሊ ኩሉ ከኣ 
እግዚኣብሔር ኣቦ ነቶም ምሕረቱ ዚደልዩ ሓንጐፋይ ኢሉ ከም 
ዚቕበሎም ሕያው ምልክት ኪኾኑ እዮም። ምንጪ ሓርነት 
ዝኾነን፡ ዕንቅፋት ንምስዓርን ዜኽእልን ቅኑዕ ሰብኣዊ ርክባት 
ንኺካየድ ዚሕግዙ፣ ብጥምቀት ንዝተቐበልናዮ ሓዲሽ ሕይወት 
እንደገና ንምጅማርን ዘኽእል ብቕዓት ዝወነኑ ስለዝኾኑ፣ 
እዚኣቶም ናይ ምሕረት-ኣምላኽ ልኡኻት እዮም። ኣብ 
ተልእኮኦም መሪሕ ዝኾኖም ድማ፣ “ኣምላኽ ምሕረቱ ምእንቲ 
ከርእዮም ንዂሎም በቲ ዘይምእዛዝ (እምቢትነት) 

ዓጸዎም” (ሮሜ.11፡32) ዚብል ቃል ቅዱስ ሓዋርያ ጳውሎስ  እዩ። 
ኩሉ ሰብ ብዘይ ፈለያ ነዚ ናይ ምሕረት ጻውዒት ኪቕበል 
ተጸዊዑ እዩ። እዞም ልኡኻት-ምሕረት ናብ’ቲ “ርኅሩኅን 
እሙንን ንኣምላኽ ዘገልገልን ሊቀ ካህናት” (ዕብ.2፡17) 
ኣተኲሮም ብምጥማት፣ ነዚ ጸዋዕታ’ዚ ብርግጽነት ዚነብርዎ 
ይግበሮም።  
 

እዞም ልኡኻት’ዚኣቶም ኣዚዮም ዚማርኹ ሰበኽቲ ምሕረት-
ኣምላኽ ምእንቲ ኪኾኑ፡ ኣቡናት ኣኅዋተይ ኪዕድሙዎምን 

ብጽቡቕ ኪቕበልዎምን እምሕጸን። ንሳቶም ናይ ሓጐስን 

ምሕረትን ልኡኻት ዝኾንሉ መንገዲ ንምምሃዝ ነፍስወከፍ ሰበኻ 

“ንሕዝቢ መንፈሳዊ ጐስጓስ” (Mission to the people) ዚብል 

መደብ ከምተሰናዱ ይገበር። እቲ በዚ ዓመት ኢዮቤል 

ዝተዋህበና ናይ ጸጋ ግዜ፡ ንብዙሓት ውሉድ ኣምላኽ ከኣ ናብ 

ቤት እግዚአብሔር-ኣቦ ንኺምለሱ ምእንቲ ከኽእሎም፡ ኣቡናት 

ምስ ሕዝቦም መደብ ምሥጢረ ንስሓ ከካይዱ እዕድሞም። ጓሶት
-ምእመናን ከኣ ብሕልፊ በቲ ናይ ዘመነ-ጾም ሊጡርጊያዊ 
እዋን፣ንመጓሰኦም ”ምሕረት ምእንቲ ኪቕበሉ....ናብ’ቲ ጸጋ 

ዚረኽበሉ ዙፋን ኣምላኽ” (ዕብ.4፡16 ረአ) ንኺምለሱ ደጋጊሞም  
ኣብ ምጽዋዕ ይትግሁ። 
                                                                                                                                                (ካብ ገጽ ምሕረት ኣምላኽ ቁ.18) 
 

 

 

 

 

 
 

ኣብ ናይ’ዚ ቅዱስ ዓመት’ዚ ዘመነ-ጾም፣ ነዚ 
ምሕረት-ኣምላኽ ዚሰብኩን ዚጒስጒሱን ልኡኻት 
(Missionaries of Mercy) ከዋፍር መዲበ ኣሎኹ። 
እዚኣቶም ቤተክርስትያን ንሕዝቢ እግዚአብሔር 
ናይ ዘለዋ እናታዊ ሓልዮት ምልክት ብምዃን፣ 
ንእምነት ቀንዲ ናብ ዝኾነ ዓሚቚ ሃብቲ ምሥጢር-
ኣምላኽ ንምእታው ይሕግዝዎ።  
                                                                               *                   *                  *  
መንእሰያት ከይተረፉ፣ ብዙሓት ሰባት፣ ናብ 
ምሥጢረ ንስሓን ዕርቅን ብምምላስ፣ ናብ 
ጐይታ ገጾም ዘብልሉ መንገድን ኣገባብን 
ዳግም ንኺፈልጡ፣ ኣብ ጽዑቕ ናይ ጸሎት 
እዋን ኪጽመዱ፣ በዚ ከኣ ናይ ሕይወቶም 
ትርጒም ኪረኽቡ ተራእዮም።  
                                                                             *                   *                  *  
ኣናዘዝቲ ዘይረብሕ ሕቶታት ምሕታት 
ገዲፎም፣ ኣብ’ቲ ምሳሌ ከም ዘሎ ኣቦ፣ 
ጥፉእ ወዱ ኪገብሮ ንዝሓሰቦ ዘረባ ዘቋረጾ፣ 
ከምኡ እቲ ኣናዛዚ ከኣ ሓገዝን ምሕረትን 
ንምርካብ ካብ ልቢ ተነሳሒ ንዚፈስስ ልመና 
ኪቕበል ይግባእ። ብሓጺሩ ኣናዘዝቲ ኣብ ዝኾነ 
ቦታ፣ ኣብ ዝኾነ ኩነታት፣ እቲ ኃጢኣት 
እንታይ ምዃኑ ብዘየገድስ፣ ኩሉሳዕ ናይ  
ምሕረት ምልክት ኪኾኑ’ዮም ተጸዊዖም።  
                                                                            *                   *                  *  
ኩሉ ሰብ ብዘይ ፈለያ ነዚ ናይ ምሕረት ዕድመ 
ኪቕበል ተጸዊዑ እዩ። እዞም ልኡኻት-ምሕረት 
ናብ’ቲ “ርኅሩኅን እሙንን ንኣምላኽ ዘገልገልን 
ሊቀ ካህናት” (ዕብ.2፡17) ተኲሮም ብምጥማት፣ ነዚ 
ጸዋዕታ’ዚ ብርግጽነት ዚነብርዎ ይግበሮም።                      
                                                                                      *                   *                  *  
 እቲ በዚ ዓመት ኢዮቤል ዝተዋህበና ናይ  ጸጋ ግዜ፡ 

ንብዙሓት ውሉድ ኣምላኽ ከኣ ናብ ቤት 

እግዚአብሔር-ኣቦ ንኺምለሱ ምእንቲ ከኽእሎም፡ 

ኣቡናት ምስ ሕዝቦም መደብ ምሥጢረ ንስሓ 

ከካይዱ እዕድሞም። ጓሶት-ምእመናን  ከኣ ብሕልፊ 

በቲ ናይ ዘመነ-ጾም ሊጡርጊያዊ እዋን፣ 
ንመጓሰኦም ”ምሕረት ምእንቲ  ኪቕበሉ.... ናብ’ቲ 

ጸጋ ዚረኽበሉ ዙፋን ኣምላኽ” (ዕብ.4፡16 ረአ) 

ንኺምለሱ ደጋጊሞም  ኣብ ምጽዋዕ ይትግሁ።  
 

                                                             

 7 

 

 

 

መንግሥተኣብ ተስፋማርያም ኣብ 
ቊምስናታት መንበረ ሊቀ ካህናት ኣሥመራ 

 
ብፁዕ ሊቀጳጳስ ኣቡነ መንግሥተኣብ ተስፋማርያም ዘመንበረ 
ኣሥመራ፣ ብምኽንያት ዓመተ ምሕረት፣ ነቲ ኣብ መላእ ርእሰ 
ሰበኻን ኣኣብ ቁምስናኡን ብቆሞሳትን ምእመናን ዝግበር ዘሎ 
ዝተፈላለየ መደባትን ኣስተምህሮታትን ንምትብባዕን 
ንምሕያልን፣ ኣብዚ ዝሓለፈ ወርሓት ለካቲትን መጋቢትን ናብ 
ነፍሲወከፍ ቁምስና መንበረ ሊቀካህናት ኣሥመራ እናበጽሑ፤ 
ንሕዝቢ ክቅድሱ ኣቐዲሞም ብዘውጹእዎ መደብ መሠረት 
ኣብዘን ዝሓለፋ ሰናብቲ ጾመ ኣርብዓ፣ ኣብ ሽዱሽተ 
ቁምስናታት በጺሖም መሰዋዕተ ቅዳሴ እንከዕርጉ፡ ኣብ 
ስብከቶም ከኣ ምእመናን ነዚ ፍሉይ ዓመት ጸጋ ምኽንያት 
ገይሮም፣ ነቲ ብቤተክርስትያን ዝተዋህበና ዓቢይ ዕድል 
ክጥቐመሉ ዕርቅን ንስሓን ከዘዉትሩ፣ ብዝያዳ ኣብ ግብረ 
ምሕረት ክዋፈሩ ኣተባቢዖም። ብዕለት 21 ለካቲት ኣብ ደብረ 
ቅዱስ ኣንጠንዮስ  ጀሚሮም፣ ድሕሪ ሰሙን ብ27 ለካቲት ከኣ 
ኣብ ቅዱስ ማርያም ሮዛርዮም መስዋዕተ ቅዳሴ መሪሖምን ቃል 
ወንጌል ኣስሚዖምን። 
 
 

ብፁዕ ሊቀጳጳስ ብዕለት 06 መጋቢት 2016 ዓ.ም ኣብ ርእሰ 
ኣድባራት ኪዳነ ምሕረት ኣብ ዘዕረግዎ መስዋዕተ ቅዳሴ፣ ካብ 
ወንጌል ሉቃስ “ኣነ ግና ንኣኻትኩም ንትሰምዑኒ እብለኩም 
ኣሎኹ፦ ጸላእትኹም ኣፍቁሩ፣ ንዚጸልኡኹም ድማ ጽቡቕ 
ግበሩ። ንዚረግሙኹም መርቑ፣ ምእንቲ እቶም ዚጸርፍኹም 
ጸልዩ። ጉንዲ እዝንኻ ንዚጸፍዓካ እታ ካልኣይታ’ውን 
ምለሰሉ፣ ነጸላኻ ንዘግደፈካ እጀ ጠባብካ’ውን ኣይትኽልኣዮ። 
ንዝለመነካ ዘበለ ሃብ፣ ገንዘብካ ንዝወሰደውን ምለሰለይ 
ኣይትበሎ። ከምቲ ሰባት ኪገብሩልኩም እትደልይዎ 
ንስኻትኹም ከኣ ኸምኡ ግበሩሎም”። ዝብል ክፋል ጠቂሶም፣ 
ኣብ ብሉይ ኪዳን “ንጸላኢኻ ጽላእ ንፈታዊካ ፍቶ” ዝብል ዝነበረ 
ሎሚ ኣብ ሓዲስ ኪዳን እቲ መምርሒ  “ንጸላኢኻ ኣፍቕር” 
ዝብል’ዩ ተቐይሩ። ሎሚ ባእሲ “ዓይኒ የብለይ”፣ “ስኒ የብለይ”፣ 
ብበትሪ ሓሊፉ ብካራ ሰብ ክትጎድእ ምብጋስ ይርአ’ሎ። 
ንጸላኢኻ ዓሰርተ ግዜ ጽልኣዮ ዘስምዕ’ዩ። እዚ ግን ተጻይ 
ወንጌል’ዩ። ወንጌል ንዝበደለና ክንምሕር ምእንቲ 
እግዚኣብሔር ቢልና በደሉ ክንሓድገሉ ኢዩ ዝምህረና። ቅዱስ 
እስጢፋኖስ ቀዳማይ ሰማዕት ካብ ኢየሱስ ተማሂሩ “ዝገብርዎ 
ኣይፈልጡን’ዮም መሓሮም”ኢሉ፣ እቲ ከይበደለ ዝተበደለ 
ኢየሱስ’ውን ንሰቀልቱ ምሓረ። ንሕና’ውን ሎሚ ነዚ 
ክንገብር ኢና ንሕተት ዘሎና። ነቲ ንሰቀልቱ ዝመሓረ ክርስቶስ 
ክንመስል እንተኪኢልና፣ ንእኡ እንተሰዓብና ኢና ይቕረ 
ክንብል ንኽእል። ነዚ ክንገብር ክኣ ሓገዝ ምስጢራት፣ ሓገዝ 
ጸጋ ኣምላኽ የድልየና። ምስኡ ከኣ ምሕረት ምስጢረ ኑዛዜ 
ክነስተማቐር ኣሎና፣ ምሕረት ኣምላኽ ዘየስተማቐረ ንካልኦት 
ክምሕር ኣይኽእልን’ዩ። ንርእስና ንጹሓን፣ ካልኦት ግና  
ኃጥኣን ወይ በደልቲ ከይሓስብና ብቅንዕና ንበድል፣ ንበደል 
ምሕረት ክንህብ ኣሎና። ኣምላኽ ከሕውየና ብኣይ ‘ጀምር 
ንበሎ። ነዚ ዓመት  ኢዮቤል ምሕረት ክንጥቐመሉ ይግባእ 
ኢሎም።  
 

 

ኣብ ዝቐጸለ ሰንበት ብ13 መጋቢት ኣብ ደብረ በኣታ ኣብ 
ዝቐደስሉ ዕለት ከኣ ብተመሳሳሊ መንገዲ ነቲ ጭርሖ ናይ 
ዓመት ምሕረት፣ ካብ ወንጌል ሉቃስ “መሓርቲ ከም 
እግዚኣብሔር ኣቦ ” ዚብል ቃል ጢቂሶም፤ እዚ ናይ ምሕረት 
ትእዛዝ ዝበርትዐ ክፋል ናይ እምነትና ኣኳ እንተመሰለ፣ 
ክርስቶስ ንኣይ ምስሉ ስለዝበለና ብሓገዝ ኣምላኽ ይከኣል’ዩ። 
ብፍላይ በዚ ሎሚ ዕለት ንስሓን ዕርቕን፣ ዝተበኣስና ክንዕረቕ፣ 
ነፍስና ክንፈቅድ ይግባእ። እዚ ዘለናዮ እዋን ንነፍስና ክንሓስብ 
ዝያዳ  ዕድል ዝህበና ግዜ ስለዝኮነ፣ ንዝጠመየ ክንዕንግል፣ 

ስምዒትና ክንቆጻጸር፣ ዝያዳ ጸሎት ክንገብር፣ ናይ ፍቕሪ 
ስራሕ ከነዘውትር ይግባእ ኢሎም። 
  
ብፁዕ ሊቀጳጳስ ብ20 መጋቢት ኣብ ደብረ ፍልሰታ ኢዮም 
ቀዲሶም፣ ኣብ ስብከቶም ንማሕበር ሲታውያን ናይ መበል 
75 ዓመት ምሥረታኩም እንቛዕ ኣብጽሓኩም ድሕሪ 
ቢሎም፣ ንዕላማ ናብቲ ቁምስና ምምጽኦም ሓቢሮም፣ 
ቆሞሳት፣ መማህራን ትምህርተ ክርስቶስ ነዚ ዓቢይ ዕድል 
ዓመት ምሕረት ብጽቡቕ ንጠቐመሉ፣ ኣጆና! ምሕረት 
ኣምላኽ ካብ ምስትምቓር ዝዓቢ ጸጋ የለን። ካብኡ 
ዘህድመና ኃጢኣትና ጥራሕ’ዩ። ሕጂ ግና ምኽንያት 
ኣይንሃብ፣፣ ንርእስና ንምሓር፣ ንካልኦት ከኣ ንምሓር። 
ሰይጣን ንኢየሱስ ብሃብቲ ብመግቢ፣ ብስልጣን ፈቲንዎ፣ 
ንኣና’ውን ክፍትነና’ዩ። ብኃይሉ ኢና ንስዕሮ እንኪብሉ። 
ኣስዒቦም ከኣ ነቲ “መሓርቲ ኣዒንቲ፣ መሓርቲ ኣእዛን፣ 
መሓሪት መልሓስ፣ መሓርቲ ኣእዳው፣ መሓርቲ ኣእጋር፣ 
መሓሪ ልቢ ሃበኒ” ዚብል ጸሎት ቅድስቲ ፎውስቲና ጢቒሶም 
በብሓደ ነዘን ቃላት ብመልክዕ ኣስተንትኖ ድሕሪ 
ኣቕሪቦም፤ ሎሚ ንነብሮ ንዘሎና ናብራ ኃጢኣት ኣምላኽ 
“መልስዎ!!” ይብለና’ሎ። ሎሚ’ውን ካብ ምሕረት ዝዓቢ 
ጸጋ ስለዘየለ ግብረ ምሕረት ክንገብር፣ ኣድላይ’ዩ፣ 
ብምባል ናይ ዕለቱ ቃል ወንጌል ኣስሚዖም። 
 

ቀጺሎም ኣብ ሰንበት ዘመጻጉዕ 27 መጋቢት ነቲ 
ብምኽንያት ዓመት ኢዮቤል ምሕረት ኣብ ቍምስናታት 
እናኸዱ፣ ኣብ መስዋዕተ ቅዳሴ ዝህብዎ ዘለዉ መደብ 
ኣስተምህሮ ዓመት ኢዮቤል ምሕረት ብምቅጻል፣ ብፁዕ 
ሊቀጳጳስ ኣቡነ መንግሥተኣብ ተስፋማርያም ኣብ ደብረ 
መድኃኔ ዓለም ገጅረት ኣብ ዘዕረጉዎ መስዋዕተ ቅዳሴ፣ 
ብዛዕባ በደል ኃውካ ምሕዳግ ዝብል ክፋል ካብ ወንጌል 
ማቴዎስ ኣንቢቦም፣ ሎሚ  ምእንቲ ሕሙማት እንጽልየሉ 
ዕለት ኢዩ፣ ሕማም ኮነ ሞት ከኣ መኻይድና ኢዩ። ኣኻእሎ 
ሃበኒ እምበር ኣይተሕምመኒ ኣይበሃልን ኢዩ ኢሎም። 
ነቶም ክጽለየሎም ብቅድሚት ተቐሚጦም ዝነበሩ 
ሕሙማትን ሽማግለታትን ከኣ ብምኽንያት ሕማም ካብ 
ማሕበር ዝወጻእኩም ኮይኑ ክስመዓኩም የብሉን፣ 
ስድራኹም ቍምስናኹም ምሳኹም ኣለዉ። ንሕማም ከም 
መቕጻዕቲ ከም መርገም ኣይንውሰዶ ቢሎም 
ኣተባቢዖምዎም። ቀጽሎም ከኣ ንዓመተ ምሕረትን ኣብዚ 
ዓመት እዚ ክግበር ዘለዎ ናይ ምሕረት ስራሓትን ሕይወትን 
ብዝምልከት መሓርቲ ከም እግዚኣብሔር ኣቦ ኪንኸውን 
ኢና ተጸዊዕና፣ “እግዚኦ መሓረና” ክንብል ከሎና፣ ኣምላኽ 
ኪምሕረና ንሕና’ውን “እምሕር፣ እገድፍ” ንበል፣ ካብ 
ሕሜት፣ ካብ ፍርዲ ንቆጠብ፣ ብምባል ኖላዊ መልእኽቶም 
ኣመሓላሊፎም። ምስ’ዚ ናይ ሰንበት፣ ሰንበት መደብ 
ብፁዕ ሊቀጳጳስ እቶም ልኡካን ምሕረት ዝተሰምዩ 
ካህናት’ውን ኣብተን ዝብጽሓ ቍምስናታት እናኸዱ 
ኣገልግሎት ኑዛዜ ይህቡ ኣለዉ። ናይተን ዝተረፋ 
ቊስናታት’ውን ኣብ ወርሒ ሚያዝያ ይቕጽል ኣሎ። 

              ‘መሓርቲ ንኹን ከም እግዚኣብሔር ኣቦ’ 
 
ብስም ኣብን ወልድን መንፈስ ቅዱስን 
ክብሪ ንእግዚኣብሔር ሓደ ሥሉስን 
ንማርያም እውን ምሕረት እተሰስን 
ንቤተ ክርስትያን መርዓት ክርስቶስን 
ብሰላም ወሠናይ  ነመስግን ንውድስን። 
 
                      ከም’ቲ ዓሚ ከምዛ ሎሚ ዕለት 
        እተመባጻዕናዮ ናበደና ኪዳነ ምሕረት 
        እንሆና ሎሚ ተኣኻኺብና ብሕብረት  
        ምሕረት ኣምላኽ ክንልምን ብስምረት 
        ካብ’ዚ ዝጥዕም እንታይ ኣሎ መቐረት። 
 
ቅድስቲ ቤተክርስቲያን ልዕሊ ኩሉ እንኮ 
ርእሰ ሊቃነ ጳጳሳትን ኣባ ፍራንቸስኮ 
ኣመሓላሊፎምልና ናይ ክርስቶስ ተልእኮ 
ንምሕረት ኣምላኽ ብቓልናን ብግብርናን ክንስብኮ 
እወ ክነመሓላልፎ ብመንፈሳዊ ስልኮ። 
 
                                     ሊቀጳጳስና’ውን ኣብ’ዛ ቅድስቲ መሬት 

ቃል ኣስሚዖሙና ናይ ድሕነት መሰረት 
ንሳ’ውን ትኽ ኢላ ናብ ምሕረት ዘተኮረት  
መታን ክኾነልና ሙሉእ ዓመት ምሕረት  
ምሉእ ዓመት ምሕረት ምስ ኣዴና ኪዳነ ምሕረት 
ዕድመን ጥዕናን ሰላምን ይሃበልና ምስ ክብረት። 
 

እስከ ገለ ክንደግም ካብ’ቲ ዝበሉና 
ንጐይታ ንለምኖ ምሓርቲ ኣእዛን ክህበና 
እቕረ እትብል መልሓስ’ውን ክዕድለና 
ንምሕረት ጥራሕ ክንሓስብ ኣእምሮና 
እቕረ ክንብለሉ ምሕረት ንዝለመነና። 
 
                                     ከምኡ’ውን ክህበና መሓርቲ ኣእጋር 

ንጡፋት ዝኾና ኣብ ምሕረት ምስግጋር 
ኣብ መንጎ ብኡሳት ሰላም ምዕታር 
ንብጻይካ ልክዕ ከምነፍስኻ ምፍቃር። 
 

ጽን ኢልካ እንተሰሚዕካዮ ብኣንክሮ 
ዓሚቕ ትሕዝቶ ኣለዎ እዚ ናይ ሊቀጳጳስ ኣስተምህሮ 
ንዝጠመየ ነብልዓዮ፣ ንሕሙም ንብጽሓዮ፣ ንድኹም ንሓንግሮ 
ኣብ ግብሪ ንኸነውዕሎ ኣብ ልቢ ነፍሲ ወከፍና የሕድሮ 
ንናይ ምሕረት ጸሎትናን ምህለላና ንኣምላኽ ይስምሮ። 
 
                                      እወ እዚ ዓመት ምሕረት ኢዮቤል ‘ዩ 

ኣምላኽ ዝሃበና ዓብይ ህያብ’ዩ 
ሕጂ’ውን ይብለና’ሎ በቲ ንጹር ደሃይ 
ጽድቅን ምሕረትን ክትረኽቡ ድለዩ 
ምሉእ ምሕረት ክኾነልኩም ጸልዩ። 
 

እግዚኣብሔር ኣቦና ዓለም እንክፈጥር  
ብቓል ኣምጺኡና ኣብኡ ንኽንነብር  
ንዑኡ ክነምልኽ ትእዛዙ ከነኽብር 
ንኽንመሓር ምሕረት ክንገብር 
ክሕደት ከነርሕቕ ብጻይና ከነፍቕር። 
 
                                 ማዕጾ ቤተክርስትያን ተኸፊቱ ክንኣቱ ክንወጽእ 

ተፈቒዱልና ኣብ ጐይታና ብሓባር ክንመጽእ 
ናብኡ ምምልላስ መንፈስካ’ዩ ዘህድእ 
ክትኣቱ ትረክብ ናይ ምሕረት ምቅሊት 
ክትወጽእ ከኣ ተካፍል በታ ዝረኸብካያ መኽሊት። 
 

 ሃየ በሉ ነዚ ቅዱስ ምርሒት ንስዓቦ 
 ከየምልጠና ነቲ ዕድል ንኽሰቦ 
መሓርቲ ንኹን ከም እግዚኣብሔር ኣቦ 
ኣብ ውሽጢ ልብና’ሞ ነዕልቦ 
ብዘይድምሰስ ቀለም ከኣ ነመዝግቦ 
ኣብ ቅድሚ ኣሕዋትን ኣሓትን ነንብቦ 
  ንዓ ምሕረት፣ እናበልና ንምሕረት ነቕርቦ 

  ኣደ ምሕረት  ለምንልና ኢኺ ብዓንተቦ 
‘መሓርቲ ክንከውን ከም እግዚኣብሔር ኣቦ’ 
ኣነ’ውን ሰላም ወሠናይ እናበልኩ ነዚኣ እላቦ 
ርሑስ ኣውድ ኣመት ጸጋ ምሕረት ዝኸበቦ። 
 
ኣብ ዓመታዊ ርእሰ ኣድባራት ኪዳነ ምሕረአት ዝቀረበ ግጥሚ 
ብኣቶ ወልዱ ኣድሓኖም 
ኣባል ዓለማዊ ፍራንቸስካዊ ማሕበር (ዓ.ፍ.ማ.) 
ኣሥመራ (24/02/2016)። 

ምብጻሕ ብፁዕ ሊቀጳጳስ ኣቡነ 

ናይ ምሕረት ተግባራት 
ምሕረት እግዚኣብሔር ኣልባብ ደቂ ሰብ የሐድስ፡ ነቲ እሙን 
ፍቕሪ እግዚኣብሔር ብምስትምቓር፡ ንሕና ድማ ብወገንና 
መሓርቲ ክንከውን የኽእለና። መለኮታዊ ምሕረት፡ በቲ ወትሩ 
ሓዲስ ዝኾነ ተኣምራቱ ኣብ ሕይወትና እናንጸባረቐ ንነፍሲ 
ወከፍና ንብጻይና ከነፍቅርን ነቶም ትውፊት ቤተክርስትያን 
“መንፈሳውያንን ሥጋውያንን ተግባራት ምሕረት” እናበልና 
ንጽውዖም ብተወፋይነት ከነዘውትርን የለዓዕለና። እዞም ተግባራት 
እዚኦም፡ እምነት ኣብቲ ንብጾትና ብሥጋን መንፈስን ክንረድኣሎም 
እንኽእል ዕለታዊ ተግባራትና፡ ማለት ንዝጠመየ ምዕንጋል፡ 
ምብጻሕ፡ ምጽንናዕ፡ ምምሃር . . . ከም እትግለጽ የዘኻኽሩና። 
ብመሰረት እዞም ተግባራት እዚኦም ኢና እውን እንፍረድ። በዚ 
ምኽንያት እዚ ኢየ ድማ “ሕዝበ ክርስትያን፡ ኣብዞም 
መንፈሳውያንን ሥጋውያንን ተግባራት ምሕረት ከነስተንትን በዚ 
መንገዲ’ዚ ከኣ፡ ነቲ ኣብ ቅድሚ ድኽነት እናፈዘዘ ዝኸይድ ዘሎ 
ሕልናና ከነበራብርን ናብ ልቢ’ቲ ድኻታት ፍሉይ ተመኩሮ 
ምሕረት ኣምላኽ ዝረኽቡሉ ወንጌል ኣዕሚቑና ክንኣቱ”  (ገ.ም.15) 
እናበልኩ ተስፋይ ገሊጸ ዝነበርኩ። ከመይ ኣብቶም ድኻታት ሥጋ 
ክርስቶስ “ኣብ ሥጋ’ቶም ግፉዓት፡ ጽቑጣት፡ ውጹዓት፡ ጥሙያትን 
ከምኡ’ውን ስደተይናታት. . . ብኣና ቅቡላት ንክኾኑ፡ 
ንክድህሰሱን፡ ንኽሕብሓቡን ከም ዘድልዮም ሕያው ኮይኑ 
ይርከብ ኢዩ” (ጥቑስ)። እዚ ነገራት’ዚ ቅድሚ ሕጂ ተራእዩን 
ተሰሚዑን ዘይፈልጥን ዕንቅፋት ዝህብን ናይቲ “ንጹሕ ገንሸል” 
ስቓያትን ናይቲ ጸጋዊ ዝኾነ ፍቕሪ እትነድድ ቆጥቋጥ መቐጸልታ 
ኢዩ። ኣብ ቅድሚ እዚ ፍቕሪ’ዚ፡ ከም ሙሴ ኣሳእንና ከነውጽእ 
ንኽእል ኢና (ዘጸ3፡5 ረአ)። እዚ ከኣ ብሕልፊ እቶም ድኻታት 
ብክርስቶስ ኣሕዋትናን ኣሓትናን ኮይኖምስ ምእንቲ እምነቶም 
ዝስደዱ ምስ ዝኾኑ ኢዩ። 
ብብርሃን እዚ ክሳዕ ሞት ዝምሕያሉ ፍቕሪ’ዚ (መኃ.መኃ.8፡6 ረአ) 
እቶም ድኻታት ክነሶም ንገዛእ ርእሶም ከም ድኻታት ዘይግምቱ 
ብግልጺ ይጋሃድ። ንገዛእ ርእሶም ከም ሃብታማት ይግምትዋ፡ 
እንተኾነ ናይ ድኻታት ድኻታት ኢዮም። እዚ ድማ ነቲ ዘለዎም 
ሃብትን ሥልጣንን ነገልግሎት እግዚኣብሔርን ካልኦት ኣሕዋትን 
ክንዲ ዘውዕልዎ፡ ንሳቶምውን ድኻታት ለማኖ ምዃኖም 
ከይርድኡ ነቲ ብሉጽ ስምዒት ኣብ ውሽጢ ልቦም ከም ዝዕፍኑ 
ናይ ዝገበሮም ኃጢኣት ባሮት ብምዃኖም ኢዩ። መጠን 
ሓይሎምን ሃብቶምን ዝዓበየሉ፡ መጠኑ ድማ እዚ ዑረትን 
ምትላልን ይዓቢ።  
 
እቲ ዑረቶም ክሳብ ነቲ ኣብ ኣፍ-ቤቶም ኮይኑ ዝልምን ኣልኣዛር 
ምርኣይ ዝስእኑ ክብእስ ይኽእል ኢዩ። (ሉቃ16፡20-21) ኣልኣዛር 
ናይቲ ብድኻታት ኣቢሉ ንኽንልወጥ ዝጽውዓና ክርስቶስ ኣምሳል 
ኢዩ። ብቐንዱ፡ ነቲ እግዚኣብሔር ዘቕረበልና፡ ንሕና ድማ 
ከይረኣናዮ ክንተርፍ እንኽእል ተኽእሎ ናይ ምልዋጥ 
(possibility of conversion) ኢዩ ዝውክል። 
መብዛሕትኡ ጊዜ፡ እዚ ዑረት’ዚ በቲ ነቲ ሱር ኩሉ ሓጢኣት 
ዝኾነ፡ “ከም ኣምላኽ ክትኮኑ ኢኹም” (ዘፍ3፡5) ዝብል ሰይጣናዊ 
ምኽሪ ዝገልጽ ትዕቢት ዝመልኦ ጌጋ ሓሳብ (ሕልሚ=ጥባረ) ናይ 
ከኣል-ኩሉነትና (our omnipotence) ዝተሰነየ ኮይኑ 
ይርከብ። እዚ ጌጋ ሓሳብ’ዚ (ጥባረ) ሕብረተሰብኣውን 
ፖሊቲካውን መልክዕ ክሕዝ ይኽእል ኢዩ። እዚ ድማ ብግብሪ 
ብናይ መበል 20 ክ/ዘ ውልቀመላኺ ሥርዓታትን በዚ ኣብ ጊዜና 
ዘሎ ንኣምላኽ ከም ዘየድሊ (ጊዜኡ ዘብቅዐ)፡ ንሰብ ድማ ናብ ሓደ 
ክምዝመዝ ዘለዎ ጥረ-ነገር ገጹ ዘውርድ ዓብላሊ ስነ ሓሳብን፡ 
ቴክኖሎጅያዊ ስነ-ፍልጠትን (technoscience) ኪግለጽ 
ንረኽቦ። ብተወሳኺ እዚ ሕልሚ’ዚ፡ ኣብቲ ምስ ኣምልኾ ገንዘብ 
ዝተሰረተ፡ ናይ ሓሶት ምዕባለ ዝተተሓሓዘ ብኃጢኣት ዝተኣልከ 
መሳርዕ ክግለጽ ንርእዮ። እዚ መሳርዕ እዚ፡ እቶም ሃብታማት 
ውልቀሰባትን ሕብረተሰባትን ብዕድል እቶም ድኻታት ፈጺሞም 
ዘይግደሱ ይገብሮም። ገጽ እቶም ድኻታት ከይርእዩ’ውን 

መዓጹኦም ከም ዝዕጽዉ ይገብሮም።  
እዚ ኣብ ውሽጢ ዓመተ ኢዮቤል እነሕልፎ ዘመነ ጾም እምበኣር፡ 
ንኹልና ንቓል ኣምላኽ ብምስማዕን ነቶም ተግባራት ምሕረት 
ብምዝውታርን ነዚ ብናይ ናብራና ዋኒን ዝመጽኣና ካብ ጉዳይ 
መንፈሳዊ ሕይወት ምርሓቕ እነወግደሉ ምቹእ እዋን ኢዩ። ነቶም 
ሥጋውያን ናይ ምሕረት ተግባራት ብምዝውታር፡ ንሥጋ 
ክርስቶስ ኣብ ሥጋ’ቶም መግቢ፡ ክዳን፡ መዕቆቢ ቤት 
ዘይብሎም፡ ምብጻሕ ዘድልዮም ክነሕልፎ ንኽእል። በቶም ናይ 
መንፈስ ተግባራት ምሕረት ድማ -ማለት፡ ምኽሪ፡ ትምህርቲ፡ 
ይቕሬታ፡ ማዕዳን ጸሎትን - ነቲ ኩነት ኃጢኣትን ብቐጥታ 
ክንድህስሶ ንኽእል። እዞም  ናይ ሥጋን ናይ መንፈስን ተግባራት 
ምሕረት ፈጺሞም ክፈላለዩ ኣይግባእን። ሓጢኣተይናታት፡ 
ንሥጋ ኢየሱስ ስቑል ኣብቶም ዝሳቐዩ ደቂ ሰብ ብምድህሳስ፡ 
ንሳቶም እውን እንተኾነ ድኻታት ተጸበይቲ ምዃኖም ናይ 
ምርዳእ ጸጋ ኪቕበሉ ይኽእሉ።ነዚ መንገዲ’ዚ ብምኽታል 
እንተኾይኑ፡ እቶም ኣብ ጸሎት “ታዓብዮ” ተጠቒሶም እንረኽቦም 
‘ዕቡያት’፡ ‘ሓያላት’፡ ከምኡ’ውን ‘ሃብታማት’፡ ዘይግብኦም እኳ 
እንተነበረ በቲ ምእንትኦም ዝተሰቕለ ጎይታ ክሕቆፉን ክፍቀሩን 
ይኽእሉ ኢዮም። ነቲ ንሕና ብጣዖታት ፍልጠት፡ ሥልጣንን 
ሃብትን እነዕግቦ ዝመስለና ባህርያዊ ባህጊ ሓጎስን ፍቕርን ክምልስ 
ዝኽእል እዚ (ናይ ክርስቶስ) ፍቕሪ’ዚ ጥራይ ኢዩ። እንተኾነ፡ 
እቶም ትዕቢተይናታት፡ ሓያላትን ሃብታማትን፡ ነቲ ኣብ ድኻታት 
ኮይኑ ዝዂሕኩሖም ክርስቶስ ልቦም ንምኽፋት ብቕጻሊ 
ፍቓደይናታት ብዘይ ምዃኖም፡ ንገዛእ ርእሶም ኩነኔ ብምምጻእ 
ናብቲ ዘለዓለማዊ ማዕሙቕ ጽምዋ ዝኾነ ገሃነመ እሳት ከይወርዱ 
ዘሰክፍ ኢዩ። እቲ ኣብርሃም “ሙሴን ነቢያትን ኣለዉዎም፡ 
ንዕኦም ይስምዑ” (ሉቃ16፡29) ዝበሎ ቃላት ንዕኦምን ንኹልናን 
ዝምልከት ኢዩ። ከምዚ ዝበለ ጥንቁቕ ምስማዕ (ንሙሴን 
ነቢያትን)፡ ነቲ እቲ ዝተንስአ መርዓዊ ነታ ንምጽኣቱ እትጽበ 
ሕጽይቱ ንምንጻሕ ኣብ ልዕሊ ኃጢኣትን ሞትን ዝፈጸሞ ዓወት 
ብዝበለጸ ከነብዕሎ ክንክእል ከሰናድወና ኢዩ። 
እምበኣር ነዚ ንለውጢ ኣዚዩ ምቹእ ዝኾነ ዘመን ጾም 
ኣይንኽሰሮ! ነዚ ድማ ብእናታዊ ኣማላድነት እታ ንዕቤት’ቲ 
እግዚኣብሔር ኣብ ልዕሊኣ ብናጻ ዘፍሰሶ ህያብ ምሕረት 
ብምስትምቓር ብትሕትናኣ ዝተኣመነትን (ሉቃ1፡48) ንገዛእ ርእሳ 
ድማ ትሕቲ ኣገልጋሊት እግዚኣብሔር ኢላ ዝሰመየትን (ሉቃ 
1፡38) ድንግል ማርያም ገይርና ንልምኖ። 

ናይ ምሕረት ስራሓት 
 

ሸውዓተ ስጋዊ ናይ ምሕረት ስራሓት 
 

1. ንዚጠመየ ምብላዕ 
2. ንዚጸመአ ምስታይ 
3. ንዚዓረቐ ምኽዳን 
4. ንጋሻ ኣብ ቤትካ ምቕባል 
5. ንዚሓመመ ምብጽሕ 
6. ንዚተኣስረ ምብጻሕ 
7. ንዚሞተ ምቕባር 
 
ሸውዓተ መንፈሳዊ ናይ ምሕረት ስራሓት 
 
1. ንዚተጠራጠረ ምምካር 
2. ንዚደንቆረ ምምሃር 
3. ንዚኃጥአ ምምዓድ 
4. ንዚሓዘነ ምጽንናዕ 
5. ንዚበደለካ ይቕረ ምባል 
6. ንዚህውኸኻ ሰብ ምጻር 
7. ምእንቲ ሕያዋንን ሙታንን ምጽላይ 

ካብ ኣስተምህሮታት 
ጸሎት ታስዕቲ ክብረ በዓል ኪዳነ ምሕረት 

2016 
 

ኣምላኽካ ኣበይ ኣሎ? 
 

ክቡራን ሕዝበ እግዚኣብሔር፣ ኣብዚ ጊዜና ኃውኻ ኣበይ ኣሎ 
ኢልካ ጥራሕ ምሕታት እኹል ኣይኮነን። ኣምላኽካ መን 
ይበሃል? ኣምላኽካ ኣበይ ኣሎ? ዝብሉ ሕቶታት’ውን ኣዝዮም 
ኣገደስቲ  እዮም።  ኣምላኽና  መን  ምዃኑ  ኣነጺርና 
እንተዘይፈለጥና፣ ነቲ መድኃኒና ጐይታና ኢየሱስ ክርስቶስ 
ዝገለጸልና  እውነተይናን  መሓርን  ርኅርኁን  ኣምላኽ 
እንተዘይረኺብናዮ፣ ንኃውና ንኃውትናን ከምቲ ዝግባእ 
ክንረኽቦም ከነኽብሮምን ክንርኅርኃሎምን ክጽግመና እዩ። ኣብ 
ጸገሞም ክንድንግጸሎም እንተበደሉና’ውን ክንምሕሮም 
ኣይንኽእልን ኢና። ነቲ ኣቦ እንተዘይፈሊጥናዮ ነቲ “መሓርቲ 
ከም እግዚኣብሔር ኣቦ” ዝብል መሪሕ መደብ ናይ’ዚ ዓመት 
እዚ’ውን ኣብ ግብሪ ከነውዕሎ ኣይንኽእልን ኢና።  
 

ሎሚ’ውን ኣምላኽና ኣበይ ኣሎ? ከመይ ዝበለ ኣምላኽከ እዩ? 
ሓደ ኣምላኽ ጥራሕ ድዩ ዘሎና ወይ ዝተፈላለዩ ኣማልክቲ 
ኣሎውና? ንዝብሉ ሕቶትታት ምምላስ እምነትና ንምብርባር 
ክሕግዘና ይኽእል እዩ። 
እቲ “ብዘይካይ ካልኦት ኣማልኽቲ ኣየሃልዉኻ” ዝብሉ ትእዛዝ 
እግዚኣብሔር ሎሚ’ውን ዓብይ ትርጉምን ትምህርትን ኣለዎ። 
ኣምላኽ ማለት ሃምኻን ቀልብኻን ማሪኹ ንኣኡ ጥራሕ 
ከምእትሓስብን ከምእተቐድምን ዝገብረካ ኃይሊ ማለት እዩ። 
እዚ ንልብና ዝቆጻጸር ኣምላኽ ግን እቲ ሓቀይናን መሓርን 
ርኅርኅን እግዚኣብሔር ወይ ከኣ ሓደ ካብ’ቶም ናይ ሓሶት 
ኣማልኽቲ ክኸውን ይኽእል። 
 

                                                                                                       +ኣቡነ መንግሥተኣብ ተስፋማርያም 
                                                                                                         ሊቀጳጳስ ዘመንበረ ኣሥመራ 
 

ምሕረት ኣምላኽ ኣብ መዝሙራት ዳዊት 
 

ብፁዕ ወቅዱስ ር.ሊ.ጳጳሳት ኣቡነ ፍርንቸስኮስ ከምዝብሉና፣ 
“ምሕረት ኣምላኽ ሓደ ኣብ ሓሳብ ጥራሕ ዘሎ ነገር ዘይኮነስ፣ 
እቲ ሓደ ኣምላኽ ንደቂ ሰብ ፍቕሩ ዝገልጸሉ፣ ጭቡጥን ግሁድን 
መደብ፣ ብናይ ኣቦ ብናይ ኣደ ስምዒትን፣ ካብ ውሽጢ 
መዓናጡኻ ብዝብገስ ንውላድካ ብዝህልወካ ኣተና ተንቀሳቒስኻ 
ንዝፍጸም ኩሉ ዝገልጽ እዩ” (ገጽ ምሕረት ኣምላኽ 6) 
ኣብ 150 መዛሙር ዳዊት እንረኽቦ ጸሎታት፣ ንዕለታዊ 
ሕይወትን ጉዕዞን ናይ ወዲ ሰብ ዘመልክት እዩ፤ ናይ ዝሓዘኑ 
ዝሕጎሱ፣ ናይ ዘእውዩ ናይ ዝውድሱ፣ ዝልምኑን 
ዝእመኑን....ኩሉ ጠባያትን ባህርያትን ንረኽበሉ፣ ስቃይን ሓጎስን 
ልደትን ሞትን፣ ኩናትን ሰላምን ዝንጸባረቀሉ፣ ኣምላኽ ንሰብ 
ዝዛረበሉ፣ ሰብ ከኣ ንኣምላኽ ግድሉ ዝገልጸሉ እዩ። ስለዚ 
ድምጺ ኣምላኽን ድምጺ ሰብን ዝራኸበሉ እዩ። 
እቲ ቀንዲ ንሰብን ንኣምላኽን ዘራኽቦም መደብ ምሕረት እዩ። 
ሰብ ብበደሉ ምሕረት ክልምን፣ ኣምላኽ ብፍቕሩን ኪዳኑን 
ተደሪኹ፣ ምሕረቱ ክልግስ፣ በዚ ኣገባብ’ዚ እዮም ዝረባረቡ። 
 

በዚ ምሕረት ኣምላኽ እነስተንትነሉ ብምሕረት ኣምላኽ 
ተደሪኽና፣ መሓርቲን ምዃን ብተግባር እንንቀሳቀሰሉ ዓመት፣ 
መጀመርያ፣ ነዚ ምሕረት’ዚ ኣብ ውሽጢ ልብና ቤተ 
ክነሳናድወሉ፣ ንክንመሓር ስንድዋት ክንከውን፣ ማዕረ 
ማዕኡ’ውን ንምምሓርን፣ ግብረምሕረት ንምፍጻምን 
እንዕጠቀሉ ዓመት ነዚ መዛሙር’ዚ ከም ቀንዲ መጋበሪና 
ክንሕዝ ንሕተት። “እቶም ገበርቲ ምሕረት ብፁዓን እዮም ከመይ 
ምሕረት ክረኽቡ እዮም” ዝብል ናይ ሓዲስ ኪዳን ትምህርቲ፣ 
መሠረቱ እዚ መዛሙር ምሕረት እዩ። 
 
 
 
 

ኣብ ጸልማትን ደልሃመትን ዝርከብ ሰብ ብርሃን ክረክብ ከሎ 
ዝስምዖ ኩሉ ነቲ ኣብ ተስፋ ቁርጸን፣ ኣብ ናይ ኅጢኣት 
ስምዒት ጥሒሉ ዝርክብ ወዲ ሰብ “ተማሒርካ ኢኻ” ዝብል  
ቓል ብሥራት ዓቢይ ትርጉም ኣለዎ፣ ንስኻ ከኣ “መሓር ኢኻ” 
ዝብል ዓቢይ ሓላፍነት እውን ምስኡ ይመጽእ። 
 
                                                                                                                                     ኣባ ግርማይ ኣብርሃ 
                                                                                                                                         ዘማኅበረ ሲታውያን 
 

ምሕረት ኣምላኽ ብምሳሌታት ወንጌል 
 

ምሕረት ኣምላኽ ዝድህስሱ ምሳሌታት ወንጌል ንምሕረትን 
ርሕራሔን እግዚኣብሔር ብንጹር መንገዲ ዝገልጹ፤ ኣምላኽ 
መሓሪ ከምዝኾነ ዘረድኡ፤ እግዚኣብሔር ኣብ ልዕሊ ደቂ ሰባት 
ዘለዎ ሓልዮትን ንምድሓኖም ዝገበሮ ፍሉይ ጻዕርን ብዕምቆት 
ዝገልጹ ምሳሌታት እዮም። ኢየሱስ ንሰማዕቱ  
ሕያዋይ ኣምላኽ ከምዘሎና፣ ክምሕር እምበር ክፈርድ  
ክድሕን እምበር ክኹንን ዘይጐዩ፣ ምሕረት ዘስተምህር 
ክምሕር ድማ ዝርከብ ኣምላኽ ከምዘሎና ይሕብረና። 
 

ብኢየሱስ ዝተነግረ ምሳሌታት ወንጌል ካብ ትሕዝቶ ምሉእ 
ወንጌል 1/3 ዝሽፍኑ ኮይኖም፣ ቀንድን ኣገዳስን ትምህርቲ 
ኢየሱስ ሒዞም ዝርከቡ ክፋል ወንጌል እዮም። ንሳቶም 
ንምዝካሮም ቀሊል፣ ዝሓቑፍዎ ትሕዝቶ ድማ ዓቢይን መሃርን 
ምዃኑ ጥራሕ ከይኣክል፣ ትምህርቶም ዓሚቑን ሰፊሕ’ውን 
እዩ። ዝበዝሑ ምሳሌታት ኣብ ዕለታዊ ሕይወትና ንዘጓንፋና 
ነገራት ምላሽ ዝህቡ ብምዃኖም መጠን ሰሓብትን 
እዋናውያንን ይገብሮም። 
 

ኣብ’ዚ ኢዮቤል ዓመት ምሕረት፣ ኣብ ወንጌል ሰፊሮም 
እንረኽቦም “ምሳሌታት ምሕረት”፣ ብዛዕባ’ቲ ዓቢይ ምሕረት 
ኣምላኽ ንኸስተንትን ይዕድሙና። በዚ ምሳሌታት’ዚ ገይሩ 
ኢየሱስ ምስሊ ናይ’ቲ መሓሪ ዝኾነ እግዚኣብሔር-ኣቦ 
ይርእየና። እምበኣርከስ፣ ንዕድመ ኢየሱስ ብሓጎስ ተቀቢልና 
ኣብዚ ዓመት ምሕረት፦ 
(ሀ) ዝኣክል ጊዜ ሂብና በዚ ምሳሌታት ምሕረት ተደጊፍና 
ክንጽሊ፤ 
(ለ) ኣብ ገዛእ-ርእስና ዝተፈጸመ ምሕረት ኣምላኽ 
ከነስተንትን፤ 
ምሕረት ኣምላኽ ብግብሪ ንምርኣይ ከንዋፈር፣ ከምቲ 
እግዚኣብሔር-ኣቦ ዝምሃረና መሓርቲ ኮይና ክንረከብ ንጽዋዕ 
ኣሎና። 
 

                                                                                                                                         ኣባ እስጢፋኖስ ሕላፉ 
                                                                                                                                         ዘማኅበረ ኮምቦኒ 
 

መሓርቲ ከም እግዚኣብሔር ኣቦ 
 

ቅ.ዮሓንስ ጳውሎስ ዳግማይ ኣብታ “Faith and Reason” 
እትብል መልእኽቶም እዚ ውሳኒ ዝኾነ ተልእኾ ን ናይ ዘመንና 
ዓለም የስምሩሉ፥ “ብድኹም ርድኢት ዝተደገፈ እምነት ዝያዳ 
ውጽኢታዊ  እዩ ኢልካ ምሕሳብ ዕሽነት እዩ፣ ብ ኣንጻሩ እኳ 
ደኣ ናብ ጽውጽዋይ ወይ ናብ ጥንቆላ ናይ ምውራድ ዓቢይ 
ሓደጋ ኣሎ”ቁ 48። ስለዚ እምበኣር “ንሰባት ሓቂ ናይ ምፍላጥ 
ክእለቶምን ናይ መጨረሻን ናይ መወዳእታ ትርጉም ህላዌ 
ጽምኦምም ኪረኽቡ ምምራሖምን እቲ ኣዝዩ ህጹጽ ዝኾነ ጉዳይ 
እዩ” ብ ምባል ይዛዘሙ። 
ሓቂ እዩ ንጸላትኻ ምፍቃር ዝብል ሕጊ ብሰብኣዊ ዓይኒ እቲ 
ኣዝዩ ዝኸበደ ናይ ኢየሱስ ሕጊ ካብ ጥንቲ ጀሚሩ ፍሉይ 
ምልክት ክርስትያናዊ ሕይወት ኣነባብራን እዩ። እቲ ዝዓበየ 
ሓዲስን ፍሉይን ነገር ናይ ክርስትና እዩ። ከምኡ ስለ ዝኾነ “ነቲ 
ዚጸልእ ዘየፍቅር ክርስትያን ተባሂሉ ክጽዋዕ ኣይክእልን 
እዩ” (ካልኣይቲ መልእኽቲ ቄሌምንጦስ)፣  ከመይ ንጸላእትካ 
ምፍቃር “ቀንዲ ሕጊ” እያ ቅ.ጠርጡልይኖስ፣ እታ “ኣዝያ 
ዝበለጸት ሕመረት መንፈሳዊ ኃይሊ እያ” ዮሓንስ ክሪሶስቶምስ። 
ስለዚ ከኣ ን.ቅ.ቶማስ ንጸላእትኻ ምምሓር ንፍቕሪ ፍጽምና 

 5 

 

እትዋሃብ እያ ይብላ። ከምቲ ኣብ ጸሎት ኣቦና ተገሊጹ ዝርከብ 
“ንሕና ንዝበደሉና ከም ዝኃደግናሎም በደልና ኅደገልና” ማቴ 
6,12 ሉቃ 11,4 ነዛ ናይ ምሕረት ስራሕ እዚኣ ንምፍጻም 
እምበኣር ምሕረት ኣድላዩት እያ። ንጽጉማት ምሕጋዝ ሓደ 
ካብቶም ዓበይቲ ንሕይወት ሓጐስ ዝህብ ግሩም ሥነ ምግባር 
እዩ። ነቶም ናይ ሞራል ሓገዝ ዘድልዮም፦ ተስፋ ዘስንቁ ቃላት፥ 
ኣጆኻ፣ ቀሪብካ ኢኻ፣ ክትዕወት ኢኻ እናበልካ ምትብባዕ፥ 
ነቶም ናይ ነገራት ሓገዝ ዘድልዮም ከኣ ዓቕምኻ ዘፍቅዶ ግዙፍ 
ሓገዝ ብምብርካት ብዘይካቲ ኣብ ልቢ ናይቶም ዝተጸገሙ ሰባት 
እትወቅሮ ተስፋ፣ ንዓኻ’ውን ብቓላት ክትገልጾ ዘጸግመካ 
ሓጐስ/ዕግበት ይፈጥረልካ እዩ። 
 

በዚ ዓመተ ኢዮቤል ምሕረት እዚ ምሕረት ናይ’ቲ ብምሕረት 
ሃብታም ዝኾነ እግዚኣብሐር ኣቦ ከነስተማቕር ንኽርስቶስ 
ኣብቶም “ዝነኣሱ ኣኅዋት” ብምርኣይን ብምግልጋልን ኣብቲ 
መወዳእታ ሰዓት ሕይወትና “ኣቱም ናይ ኣቦይ ብሩኻት እቲ 
ዓለም ኪፍጠር ከሎ ዝተዳልወሉም መንግሥቲ ክትወርሱ ንዑ” 
ማቴ 25,34 ዝብል ስርሓት ክንህብትም ቤተክርስትያን ብስም 
እቲ ኣምባሳደሩ ዝኾነት ክርስቶስ ገቢራ (2ቆር5,20) “እንሆ እታ 
ምችእቲ ሰዓት ሕጂ እያ፣ እንሆ እታ መዓልቲ ምድኃን ሕጂ እያ” 
እናበለት ትዕድመናን ትምዕደናን (2ቆሮ 6,1-2) ኣላ። 
 

                                                                                                                                    ኣብ ግርማጽዮን ነጋሢ 
                                                                                                                                    ዘማኅበረ ልኡካን 
 

ምስጢረ ንስሓን ምሕረት ኣምላኽን 
 
 

• ምሥጢረ ንስሓ እምነትና ኣብ እግዚኣብሔር ብፍላይ ከኣ 
ኣብ ወሰን ኣልቦ ምሕረቱ ንጥምተሉ መንፈሳዊ መጋበሪ 
ኢዩ። 

• ምሥጢረ ንስሓ ብፍቕሪ ኣምላኽን ብጻይን ተማእዚዙ 
ዝመላለስ ሕይወት ንኽህልወና ዝሕግዝ መጋበሪ’ዩ። 

• ምሥጢረ  ንስሓ ክበድ ኃጢኣትና ነራግፈሉ መጋበሪ’ዩ። 

• ምሥጢረ ንስሓ እወንታዊ ጎድኒ መናብርትኻ ጥራይ ሒዛና 
ከም ንመላለስ ዝገበረና ኢዩ። 

• ምሥጢረ ንስሓ ንኣመል ምድግጋም ኃጢኣት ንዋግኣሉ 
መጋበሪ’ዩ። 

• ምሥጢረ ንስሓ ምስኵሉ ብፍቕሪ ክንመላለስ ዘሓይለና 
መጋበር’ዩ። 

• ምሥጢረ ንስሓ ንዝኣተናዮ መንነት ሕይወትና 
ብተኣማንነት ክንነብር ዝብድሃና መጋበሪ’ዩ። በዚ ከኣ 
ዕቤቱን ቁውም ነገሩን ክንፈልጦ ይግብኣና። 

 
                                                                                                                            ኣባ ክፍለኢየሱስ ገ/ሥላሴ 
                                                                                                                                               ዘማኅበረ ካፑቹኒ 
 

 

       እኖና ኪዳነ ምሕረት ኣደ ምሕረት 
 

ናብ ኣምላኽ ክንምለስ እንኽእል በታ “ዓንቀጽ ኣድኅኖ” ወይ 
“ማዕጾ ድኅነት” ዝኾነት እግዚእትነ ማርያም ጌርና ኢና። ከመይ 
ንሳ ምሕረት ኣምላኽ ኣዕሚቓ ዘስተንተነትን ዘስተማቀረትን 
ኢያ። ቆላሕታና ናብኣ ንግበር ብምሕረት ዝመልኦ ኣዒንታ 
ንሕይወትና ክተሰንዮ ኢያ። ንሳ ምስቲ ገላጺ ምሕረት ዝኾነ 
ክርስቶስ ተወሃሂዳ፣ “ምሕረቱ ኣብቶም ዝፈርህዎ ንውሉድ 
ወለዶ ይነብር” እናበለት ጸለየት (ሉቃ 1፣50)። ር/ሊ/ጳጳሳት 
ፍራንቸስኮስ “ንሕና’ውን ኣብ’ዞም ወሎዶታት እዚኣቶም 
ጹብጹባት ኢና” ይብሉና። ስለዚ ኣብዚ ዓመት ምሕረት እዚ 
እንገብሮ ንግደት በዛ ማዕጾ       ምሕረት ዝኾነት ኪዳነ ምሕረት 
ጌርና ናብ ኣምላኽ ንቕረብ።                                                            
   
 
 
(1) ፒዮስ መበል.... ብዛዕባ ኣኽብሮት “ቅድ ልቢ ኢየሱስ”፣ ን 

ቅዱስ ልቢ ኢየሱስ ምኽባር ማለት ክርስቶሳዊ ፍቒ 
ምምዕባል በዚ ከኣ ናብ ክርቶስ ምምሳል ዚመርሕ ምዃኑ” 
ኣስተምህሩ፣ ንልብታት ደቂ ሰባት “ፍቕሪ ርስቶስ” 

ንኣኣ ንምስል፣ ኣሰራ ንከተል፣ ምሕረት ኣምላኽ ረኺብና 
ሓጎስን ምጽንናዕን ክስምዓና እዩ። 
 

                                                                                             ኣባ ሰለሙን መሓረና 
                                                                                                                              ካህን ሰበኻ 
 

  ኣርእስተ ሊቃነጳጳሳትን ምሕረት ኣምላኽን 
 

ፒዮስ መበል 12 ብዛዕባ ኣኽብሮት “ቅዱስ ልቢ ኢየሱስ”፣ ን 
ቅዱስ ልቢ ኢየሱስ ምኽባር ማለት ክርስቶሳዊ ፍቕሪ ምምዕባል 
በዚ ከኣ ናብ ክርስቶስ ምምሳል ዚመርሕ ምዃኑ” ኣስተምህሩ፣ 
ንልብታት ደቂ ሰባት “ፍቕሪ ክርስቶስ” ከማዕብሉ ብጥብቂውን 
ኪከታተልዎ ዝርኢ መምርሒ ከኣ ኣመሓላልፉ፣ 
 

ር.ሊ.ጳ ዮሓንስ መበል 23 ዓንዲ-ማእከል ትምህርቲ ቤት/ያን 
“ምሕረት” ኢዩ ይብሉ፣ ብሕጽር ዝበለ “ምሕረት” ኣምላኽ ልክዕ 
መጠን ዕቤቱን ሕሉፍነቱን ኢዩ፣ እዚ ከኣ ኣምላኽ ማለት 
“መሓሪ”ማለት፤ ከምኡ’ውን ሎሚ ከም ሎሚ እዛ መርዓት 
ክርስቶስ ዝኾነት ቤተክርስትያን እትወስዶ ምርጫ “መድኃኒት 
ምሕረት ኢዩ’ምበር መሳርሒ ጭካነ ኣይኮነን” ይብሉ። 
 

ር.ሊጳ ብፁዕ ጳውሎስ 6ይ “ፍቕሪ እቲ ኡነተይና መካየዲ ኢዩ”፣ 
ኣውራ ኣውራ ጉባኤ ቫቲካን 2ይ ኣብ ዘካየደሉ ዝነበረ እዋን 
ብተደጋጋሚ ዝበልዎ “ጉባኤ ብፍቕርን ብልዝብን ኪምራሕ” 
ከምዘሎዎን፦ ፍቕሪ ማለት ግን “ኡነተይናን መንፈሳውን ሓቅን 
ኣብ ሓደጋ ምውዳቕ ማለት ከምዘይኮነ ድሕሪ ምንጻር፤ 
ትምህርቱ ጐ.ኢ.ክ ብርእሱ “ፍቕሪ ኣሕዋት መለለዩ ኣርድእቱ 
ምንባሩ” 
ኣዘካኸሩ፣ ምእንቲ’ዚ ፍቕርን ኡነተይናነትን” መኻይዲ  
ምዃነን” ከኣ ይጸቕጥሉ፣ 
 

ር.ሊ.ጳ ፍራንቸስኮስ፣ ናይ ዘሎናዮ ዓመት ከኣ፣ “ካብ ሓጢኣት 
ተገላግለና እታ ሕጉስቲ ሓይሊ ምሕረት ኢያ። “ኣምላኽ ሓጎስ 
ኢዩ! ንምንታይ’ከ ኢዩ እዚ ሓጎስ’ዚ፣ ድሕሪ ዚብለ ሕቶ።” 
ሓጎስ ኣምላኽ ምምሓር ኢዩ! ኣብዚ ድማ ኢዩ ትሕዝቶ 
ቅ.ወንጌል ዚጠቓለል፤ ኣብዚ ኢዩ-እወ ኩሉ ክርስትና ዘብኡ 
ዘሎን ዚርከብን፣ እቲ ኡነተይና ሓይሊ ንወድሰብ ኬድሕኖ 
ዚኽእል፤ ንዓለም ካብ’ቲ “መንሽሮ” ዝኾነ ሓጢኣት ሞራላዊ 
ክፍኣትን ዝድሕና። 
                                                                                                                                      
                                                                                                                          ኣባ ወልደማርያም ዘ/ዮሓንስ 
                                                                                                                            ዘማኅበረ ልኡካን 
 

ቅዱሳት ኣብ ምሕረት እግዚኣብሔር 
 

ቅዱሳት ብቀዳምነት ንምሕረት ኣምላኽ ዘስተማቀርዎን 
ዝተመገብዎን ስለዝኾኑ ኣብ ምሕረት ኣምላኽ ጥሒሎምን 
መሊኦምን ስለዝነብሩ ምሕረት ኣምላኽ ንካልኦት ምሃብን 
ምልጋስን ዘየቃርጹ ክፋል ሕብረተሰብ እዮም። ለገስቲ ምሕረት 
ኣምላኽ ዝኸነሉ ምኽንያት ንሳቶም ውን ብኣምላኽ 
ከምዝተማሕሩ ስለዝተገንዘቡ እዮም። 
ንኹሉ ብዓይኒ ምሕረት ኣምላኽ ስለዝርእይዎ ኩሉ ግዜ 
መሓርትን ለገስቲ ምሕረትን ንሳቶም ምሕረት ኣምላኽ ንምሃብ 
ዘይርብርቡን፥ ዘይደኽሙን፥ ዘይሕለሉን ኢዮም። ንሳቶም 
እውን ከም መጠን ኣመንቲ እቲ ብእግዚኣብሔር ዝተሓገገልና 
“ንእግዚኣብሔር ኣምላኽካ ብኹሉ ኃይልኻን፥ ኣእምሮኻን፥ 
ልብኻ፥ ኣፍቕር...ንብጻይካ’ውን ከም ርእስኻ ፍቶ”፣ ዝብል ሕጊ 
ስለዝተቀበልዎን ስለዝነብሩሉን ስለዝሰበኽዎን እዮም ብዓሚቅ 
ትሕትናን እምነትን ስለዝተጓዕዙ ኣብ ምሕረት እግዚኣብሔር 
ዝተቀለሰ ሕይወት ስለዘሕለፉን መስኖ ምሕረት ኣምላኽ 
ኮይኖም ይርከቡ።  
 

                             ኣባ ተስፋት ተስፋማርያም 
                                                                                                                                                   ዘማኅበረ ካፑቹኒ 


